МАНСУУРУУЛАХ ЭМ, СЭТГЭЦЭД НӨЛӨӨЛӨХ БОДИС 
ХЭРЭГЛЭСЭН ЭТГЭЭДИЙГ ТАНИХ ЗАРИМ АРГУУД
А.Лхамсүрэн 
ДХИС-ийн Цагдаагийн сургуулийн 
Мөрдөн арга зүйн тэнхимийн 
дэд профессор,цагдаагийн хошууч 
Товч агуулга: Цагдаагийн байгууллагын гэмт хэрэгтэй тэмцэх, нийтийн хэв журам хамгаалах, олон нийтийн аюулгүй байдлыг хангах үйл ажиллагааны практикт мансууруулах эм, сэтгэцэд нөлөөлөх бодис хэрэглэсэн этгээдийн таних, илрүүлэх шаардлагат олонтаа тулгардаг. Ийм этгээдийг илрүүлэх, үйлдлийг баримтжуулахад цагдаагийн байгууллагад түргэвчилсэн тестийг ашиглах эсхүл Эрүүгийн хэрэг хянан шийдвэрлэх тухай хуульд заасан үндэслэл журамын дагуу шинжээч томилох замаар хийгддэг. 
Америк, Европын цагдаагийн байгууллагад мансууруулах эм, сэтгэцэд нөлөөлөх бодис хэрэглэсэн этгээдийг таних, илрүүлэх, баримжуулахад олон төрлийн арга хэрэглэдэг бөгөөд нэг төрлийн аргын талаар энэхүү нийтлэлд дурдсан болно. 
Түлхүүр үг: Мансууруулах эм, сэтгэцэд нөлөөлөх бодис, биед гарах өөрчлөлт, сэтгэцэд гарах өөрчлөлт, шууд болон шууд бус шинж тэмдэг, Ромбергийн сорил
Монгол Улс дахь нийгмийн сөрөг үзэгдлүүдийн дунд мансуурах бодис сэтгэцэд нөлөөт эм бэлдмэлтэй холбоотой гэмт хэргийн нөхцөл байдал жилээс жилд хүндэрч, мансууруулах эм бэлдмэл, сэтгэцэд нөлөөт бодисыг хууль бусаар бэлтгэх, олж авах, хадгалах, тээвэрлэх, илгээх, борлуулах гэмт хэргүүдийн нэлээд хэсэг нь нуугдмал байгаа нь тухайн төрлийн гэмт хэргийн нийгмийн аюул өсөх хандлагатай, авч хэрэгжүүлж байгаа арга хэмжээнүүдэд дүн шинжилгээ хийж, эрчимжүүлэх шаардлага гарч байгааг харуулж байна
.  Мансууруулах сэтгэцэд нөлөөлөх бодис хүний биеийн болон сэтгэцийн эрүүл мэндэд сөрөг нөлөө үзүүлэх, өвчлөх, ХДХВ, бусад халдварт өвчнөөр өвдөх эрсдэлийг нэмэгдүүлэхээс зэргээс гадна тухай хүний нийгмийн амьдралыг сүйтгэдэг, нийгмийн анхан шатны нэгж болох гэр бүлийн тогтворгүй байдалд хүргэх зэрэг олон сөрөг үр дагавартай нийгмийн үзэгдэл юм. 

Мансууруулах бодис буюу “Narkotic” нь грек хэлнээс уйтгар гуниг, согтуу, солиотой гэх үгнээс, сэтгэцэд нөлөөт эм бэлдмэл буюу “Psychetropos” нь грек хэлнээс “Psyche” буюу сэтгэл, “tropos” нөлөөлөх, үйлчлэх3 буюу сэтгэцэд нөлөөлөх, үйлчлэх гэсэн утгатай үг болох талаар ОХУ-ын эрдэмтэд Бойко Е.С, Дьяченко В.А нар тодорхойлсон байдаг. Судлаачдын үзэж байгаагаар, хүн төрөлхтөн мансууруулах бодисыг эртнээс таньж, хамгийн анх намуу цэцгийг Месопатамчууд4 манай тооллын өмнөх 340 жилийн тэртээ хэрэглэж байсан нь эртний булш, бунхнаас олдсон эд өлгийн зүйл, хадны сүг зураг зэргээс ажиглагддаг тухай тэмдэглэсэн байна. 

Сүүлийн жилүүдэд БНХАУ, ОХУ болон Зүүн өмнөд Азийн орноос амфетамин, метамфетамины төрлийн болон мансууруулах ургамлын гаралтай бодисыг Монгол Улсын хилээр хууль бусаар нэвтрүүлсэн, нэвтрүүлэхийг завдсан, зарж борлуулсан гэмт хэрэг, зөрчлийн тоо ихсэх болсон бөгөөд цагдаа, хил, гаалийн байгууллагаас гаргасан мэдээллээр БНХАУ-аас ихэвчлэн амфетамин, метамфетамины төрлийн мөс (IСЕ) болон ургамлын гаралтай шавар (Hаshish),ОХУ-аас сэтгэцэд нөлөөт “Анданте” зэрэг эм хууль бусаар нийлүүлэх болжээ. Мансууруулах эм сэтгэцэд нөлөөлөх бодисын гэмт явдалын дийлэнхи хэсэг нь Монгол улсын нутаг дэвсгэрт ургадаг мансууруулах, сэтгэцэд нөлөөлөх бодистой холбогддог. 
Манай орны зарим нутаг дэвсгэрт ургадаг мансууруулах болон донтуулах үйлчилгээтэй бодис бүхий ургамал болох намуу, зэрлэг олс, зээргэнэ, лантанз зэрэг 9 овог, 11 төрөлд хамаарах 18 зүйл ургамал нь манай улсын 14 аймгийн 49 гаруй сумын нутаг дэвсгэрт 15,000 орчим га талбайд ургадаг гэсэн судалгаа байдаг бөгөөд түүнийг механик аргаар устгах хөрөнгө мөнгө байхгүйгээс дээрх төрлийн ургамлыг устгах ажил хангалтгүй хийгдэж ирсэн байна.. Өдгөө Монгол Улсын нутаг дэвсгэрт 15000 орчим га газар буюу 14 аймагт мансууруулах, донтуулах үйлчилгээтэй ургамал ургадаг ажээ
.
Мансууруулах зүйл хэрэглэснээс үүсэх ерөнхий шинжүүд:

· Оюун ухаанд гарах өөрчлөлт: Оюун ухаанд гарах шинжийг хөнгөн ба гүн илрэх шинж гэж хоёр ангилж болно. Оюун ухаанд бага хэмжээний өөрчлөлт гарах тохиолдолд мансуурагч нь дуугаа хурааж, шалтгаангүй инээх, гараараа илүү дутуу дохио зангаа хийх, ганцаараа ярих, эргэн тойрны хүмүүст анхаарлаа хандуулахгүй байх зэрэг үйлдэл гаргадаг. Оюун ухааны гүнзгий өөрчлөлт гарсан тохиолдолд мансуурагч нь хөдөлгөөн багатай хөл гар султай болдог.

· Сэтгэл санааны тогтворгүй байдал эсрэг тэсрэг түвшинд: Мансуурсны дараа хөгжилтэй цовоо, хэл ам, хөдөлгөөн хурц болж сэтгэл санааны байдал огцом сайжирна. Мансууруулах, сэтгэцэд нөлөөт бодисын дутагдал буюу өлсгөлөнд орсон үедээ үйлдэл нь тодорхойгүй, уур уцаартай болж уй гашууд автан сэтгэл санааны уналтанд огцом орно.

· Бие махбодид гарах өөрчлөлт: Нүд гал цоггүй, үхмэл өнгөтэй болох, Хүүхэн хараа нарийсах, эсхүл өргөсөх, Арьс хуурайших, Шүлс ихээр ялгарах, Нүүр ихээр хөлрөх зэрэг шинж илэрнэ.

Мансууруулах бодист гүнзгий хордох: Хордолтын эхэнд сэтгэл хөдлөлийн төсөөлөл байдаггүй, байсан ч маш түргэн хугацаанд болж өнгөрөөд 15-20 минутын дараа зогисох, бөөлжих шинжүүд илэрнэ.

Дараагийн 10-20 минутанд өвчтөн алхаж явах чадвараа хараахан алдаагүй ч ухаан санаагаа алдах, хөдөлгөөний болон сэтгэл санааны сааталд орох, бие сулрах, нойр хүрэх бөгөөд эцэст нь бие дааж явж чадахаа больж бэгтрэх, комд орох үйл ажиллагаа явагдана. Мансууруулах бодис хэрэглэж хордох үйл явц нь харилцан адилгүй хугацаанд явагдана. Комын өмнөх үе шат нь 1.5-аас 18 цаг хүртэл хугацаанд үргэлжилнэ. Комын үеийн үе шат нь 7-10 цагаас 3-5 хоног хүртэл хугацаагаар, комын дараах үе шат нь 12 цагаас 3 хоног хүртэл хугацаанд тус тус үргэлжилнэ
.

Байнгын хэрэглэгчид: Дээр дурдсан 3 бүлгийн хүмүүсээс бүрдэнэ. Сэтгэхүйн хувьд мансууруулах, сэтгэцэд нөлөөлөх бодисоос хамааралтай агаад зуршил тогтсон учир байнгын хэрэглэгч болдог. 

Мансууруулах, сэтгэцэд нөлөөлөх бодист донтогчид: Энэ бүлэгт хамаарах хүмүүс нь бие болоод сэтгэцийн хувьд хамааралтай болсон хүмүүс байдаг. Ийм төрлийн хүмүүст мансууруулах, сэтгэцэд нөлөөлөх бодис хэрэглэхээс нааш бие махбодь, сэтгэл санааны аль алин нь тайвширдаггүй хүмүүс орно. Өнгөц харахад мансууруулах, сэтгэцэд нөлөөлөх бодис хэрэглэгч хүн бүрийг өвчтөн гэж нэрийдэх боломжийг олгодог. Тав дахь бүлэгт хамаарах этгээдийг эмчлэхээс өөр ял шийтгэл байдаггүй. Зан үйлийн гэж нэрлэгдэх дээр дурдсан дөрвөн бүлэгт хамаарах этгээдэд хүмүүжлийн арга хэмжээ авдаг бол тав дахь бүлгийн хүмүүст эмнэлгийн туслалцаа төдийгүй нийгмийн туслалцаа хэрэгтэй байдаг.

Мансууруулах эм, сэтгэцэд нөлөөлөх бодисыг  бэлтгэх, үйлдвэрлэх аргаар дараах байдлаар ангилна. 

1. Ургамлын /байгалийн/ гаралтай буюу байгалийн гаралтай түүхий эдээр бэлтгэсэн бодис

2. Хагас нийлэгжүүлсэн аргаар бэлтгэсэн

3. Химийн аргаар бэлтгэсэн 

Зарим төрлийн ургамлын гаралтай морфин, кодеин, кокаин зэрэг мансууруулах бодисыг химийн аргаар гарган авч болдог тул дээр дурдсан ангилал хөрвөх чадвар өндөртэй харьцангуй ойлголт юм. 

Ургамлын гаралтай мансууруулах, сэтгэцэд нөлөөлөх бодист зэрлэг болон таримал олсны ургамал буюу конопля, каннабис, намуу цэцэг, зэрлэг болон таримал кока, эфедра агуулсан ургамалууд /зээргэнэ/, зарим төрлийн мөөгнүүд хамаарна. Гэмт этгээдүүд зарим тохиолдолд өөрийн улс ороны байгаль, цаг уурын нөхцөлд нийцүүлэн шинэ төрлийн сорт ургамал гарган авсан байх нь тохиолдолддог. Жишээлбэл: Бразилд 6 сарын дотор 2-3 метр өндөр ургадаг ургамал гарган авсан тухай тохиолдол бүртгэгдсэн байна. Мнай улсын хувьд байгаль, цаг агаарын онцлогоос шалтгаалан олсны ургамал, намуу цэцэг тариалах боломжтой тул энэ төрлийн ургамлуудыг суулгасан, тариалсан тохиолдлууд бүртгэгдсэн байна. 

Ургамлын гаралтай мансууруулах, сэтгэцэд нөлөөлөх бодисыг  түүхий эдээр дараах байдлаар ангилж болно. 

· Олсны ургамал буюу  каннабисээс гарган авсан

· Намуу цэцгийн түүхий эдээс гарган авсан

· Кокагийн ургамлаас гарган авсан кокаин

· Псилобин, псилоцины агуулга бүхий мөөгнүүд

Олсны төрлийн ургамлуудад сэтгэц идэвхит бодис болох тетрагидраканнабинол /THC/ агуулагддаг. Түүний дундаас Дельта 9 тетрагидраканнабинол хамгийн хүчтэй сэтгэц идэвхит бодист тооцогддог. 

Марихуан- Олсны ургамалам буюу каннабисийн хуурай болон нойтон навчыг ургамлын үндэс, мөчирийн үлдэгдэлтэй хамт боловсруулсан мансууруулах сэтгэцэд нөлөөлөх бодис юм. Марихуаныг бэлтгэдэг ургамлын гол мөчирыг ашигладагггүй. 

Гашиш- каннабисиийн давирхай эсхүл тоосонцорыг бутлах, үйрүүлэх, бяцлах аргаар гаргаж авсан бодисыг хэлнэ. Гадаад хэлбэр таблетка, шахмал нунтаг, нухаш, шавар хэлбэртэй байх бөгөөд каннабисын дэлбээг ашиглан боловсруулсан байдаг. 

Гашишын тос- Каннабисын ургамлыг тос болон уусгагч бодис агуулсан химийн бодисоор ялган авсан өтгөн гарцыг хэлнэ. Тетрагидроканнабинол нь тосонд амархан уусах чанартай тул биологийн гаралтай тос, бензин, керосин, будаг шингэлэгч-растворитель зэргээр ялгаж гашишын тос гаргаж авах нь түгээмэл байдаг. Энэ төрлийн мансууруулах бодисыг ихэвчлэн амьсгалын замаар хэрэглэдэг. Тамхины ургамалтай хольж татах, тамхинд шингээх, утааг сорох зэргээр хэрэглэдэг боловч сүүнд чанаж уух, ургамлын тостой шарах зэрэг аргаар хэрэглэдэг бөгөөд  амьтны гаралтай үйлдвэрийн аргаар боловсруулаагүй сүү нь тослог өндөртэй 3-18 хувийн тослогийн агууламжтай байдаг. Зарим амьтаны сүү 50 хүртэл хувийн тослогтой байх нь тохиолддог
. 

Дараагийн түгээмэл тохиолддог ургамлын гаралтай мансууруулах бодис нь намуу цэцэгээс гарган авдаг бодисууд юм. Намуу цэцэгийн навч, опиум, намуу цэцэгийн навчны ханд, омнопон, морфин, кодеин, тебаин зэргийг олон зуун жилийн өмнөөс анагаах ухаанд ашиглаж эхэлсэн. Морфиныг өвчин намдаах, кодеиныг ханиалга дарах зэрэг зориулалтаар 18-19-р зуунд өргөн ашиглаж байсан. Дээрх  төрлийн бодисууд нь хүчтэй донтуулах үйлчилгээтэй бөгөөд 2-3 удаагийн тарилга хүний биеийн онцлогоос шалтгаалан донтуулах, хамаарал үүсгэх тохиолдол гардаг. 

Кокаины төрлийн мансууруулах бодисыг кока ургамлын навчнаас гаргаж авах бөгөөд Өмнөд америкаас гаралтай ургамал юм. Далайн түвшинээс дээш 2000-4000 метр өндөрт өргөгдсөн ширэнгэд ургахад хамгийн тохиромжтой байдаг. Өмнөд америкийн уугуул иргэд олон мянган жилийн туршид энэ ургамлыг сэргээш байдлаар хэрэглэж ирсэн бөгөөд хүний бие, сэтгэцийг сэргээх хамаарал, донтолт үүсгэдэг бодис юм. Боловсруулсан кокаиныг хамрын нүхээр сорж хэрэглэх бөгөөд шууд тархинд хүрдэг үйлчилгээ хурдан байдаг. Сүүлийн үед хууль бус зах зээл дээр шинэ төрлийн аргаар бэлтгэсэн “крек” /crack/ гэх нэршилтэй мансууруулах бодис түгээмэл тохиолдох болсон. Дээрх төрлийн мансууруулах бодисыг цэвэр кокоиныг 3:1 харьцаатай устай найруулж халаахад ууршилт явагдаж өтгөн хэсэг үлддэг. Хэсэг хугацааны дараа өтгөн уусмал хатаж хатуу хэлбэрт орох бөгөөд хагарахдаа өвөрмөц дуу гардаг тул crack гэх нэршил үүсчээ. Бүрэн хатсан крек нь жижиг хэмжээтэй саарал, ягаан, эсхль цагаан өнгийн эдийн савантай төстэй биет байдаг
.
Энэ нь ургамлын гаралтай түүхий эдийг тодорхой химийн бодис ашиглан уусгах, агууламжийг өндөр болгох, молекул бүтэцийг загварчлах аргаар гарган авсан мансууруулах бодисыг хэлнэ. Энэ бүлгийн мансууруулах бодисоос ОХУ, БНХАУ, АНУ-д хамгийн түгээмэл тохиолддог төрөл нь героин, морфины гидрохлорид буюу шингэн хэлбэрийн морфин юм. Героин /диацетилморфин/-ийг морфиныг уусгагчаар уусгах замаар гаргаж авдаг. Дээрх аргаар гарган авахдаа уксусны ангидрид, хлорлог ацетил  түгээмэл ашигладаг. Героиныг дангаар хэрэглэх нь ховор бөгөөд үнэтэй, хэтрүүлэн хэрэглэх эрсдэл ихтэй тул глюкоз, элсэн чихэр, гурил, төмсний цардуул зэрэг бусад дүүргэгч бодис, мансууруулах үйлчилгээг хүчитгэх зорилгоор барбитурат, кофеин, анальгин, сульфат бария, цахиурын хэт исэл зэрэгтэй хольж хэрэглэдэг. Героин орц найрлага тарьсан газар орон зэргээс шалтгаалан хар саарал, цайвар саарал, шаравтар, цагаан, өнгөтэй байж болно. Героин нь мансууруулах нөлөөлөлөөрөө морфиноос 5-7 дахин их бөгөөд 3-4 дэх хэрэглээнээс хамаарал, донтолт үүсгэж эхэлдэг. 

Мансууруулах бодис хэрэглэсэн эсхүл тогтмол хэрэглэдэг  хүнийг дараах аргуудаар илрүүлж болно. 

1. Шинжээчийн дүгнэлтээр 

2. Экпресс тестээр

3. Мансууруулах бодис хэрэглэгчийн шууд бус шинжүүдээр 

4. 7 шатлалт сорилоор 

Мөрдөгч нь мансууруулах эм, сэтгэцэд нөлөөлөх бодис хэрэглэсэн эсэх талаар Эрүүгийн хэрэг хянан шийдвэрлэх тухай хуулийн 30.7 –р зүйлд заасан үндэслэл журмын дагуу хэрэг бүртгэлтийн хэрэг нээхээс өмнө шатанд шинжээч томилж шинжилгээ хийлгэх боломжтой. Мансууруулах эм сэтгэцэнд нөлөөлөх бодисын шинжилгээг Шүүхийн шинжилгээний тухай хуульд заасан үндэслэл журмын дагуу Шүүхийн шинжилгээний үндэсний хүрээлэнгийн Тусгай шинжилгээний газарт мөрдөгчийн тогтоолын дагуу хийнэ. 

Мансууруулах эм, сэтгэцэд нөлөөлөх бодис нь хүний биеэс шүүрэл, ялгадасаар дамжин гадагшилдаг. Экспресс тест нь манай улсын практикт urinal test буюу мансууруулах бодис хэрэглэсэн байж болзошгүй этгээдийн шээсийн урвалжууд бүхий тусгай саванд хийж шалгадаг тестийг хэрэглэж байна. Тухайн тестийн саванд мансууруулах бодис хэрэглэсэн байж болзошгүй этгээдийн шээсийг хийснээс хойш 1-5 минутын дотор хариу нь гардаг. Сүүлийн жилүүдэд экспресс тестүүд нь харьцангуй боловсронгуй болж халуун хэмжигчтэй өөрөөр хэлбэл хүний биеийн халуунтай ойролцоо шингэнийг хэмжих мэдрэгчтэй, манай улсад түгээмэл тохиолддог 4-6 төрлийн бодис хэрэглэсэн эсэхийг шалгах боломжтой, тестийн мэдрэг чанарыг нэмэгдүүлэн ашиглаж байна. 

Хүний биеийн онцлог, тухайн төрлийн мансууруулах бодисыг хэрэглэсэн давтамж, хугацаа зэргээс шалтгаалан хүний биед хадгалагдах, шээсээр биеэс гадагшлах хугацаа харилцан адилгүй байдаг. 

Согтууруулах ундаа  7-12 цаг, амфетамин 48 цаг, кокаин 6-8 цаг, героин 36-72 цаг, кодеин 48 цаг, каннабис 3-28 хоног, метадон 72 цаг, барбитуратын төрлийн бодисууд 1-20 хоног, морфин 48-72 цаг, фенциклидин 6-8 хоног, ЛСД 24-48 цаг, МДМА 24-48 цаг, метамфетамин /мөс/ 1-5 хоног тус тус хадгалагдаж шээсээр гадагшилдаг
. 

Дээр дурдсан 2 арга нь цаашид ямар нэг эрх зүйн үр дагавар үүсгэх боломжтой байдаг өөрөөр хэлбэл шинжээчийн дүгнэлт шууд хэрэг бүртгэлт, мөрдөн байцаалтын хэрэгт нотлох баримт, экспресс тест нь гэрчийн мэдүүлэг, үзлэг, зэрэг эрүүгийн хэрэг хянан шийдвэрлэх тодорхой ажиллагаагаар нотлох баримт болох боломжтой байдаг. 

Харин сүүлд дурдсан 2 арга нь шууд нотлох баримт болох боломжгүй боловч Эрүүгийн хэрэг хянан шийдвэрлэх хүний бие, эд зүйл, хувцасанд үзлэг хийх, мэдүүлэг авах зэрэг тодорхой ажиллагаагаар цаашид нотлох баримт болгон ашиглах эсхүл мэдээллийн эсхүл хөтлөх чанартай тактикийн мэдээлэл болгон ашиглах боломжтой. 

Согтууруулах, мансууруулах бодис хэрэглэсэн эсэх, ямар төрлийн мансууруулах бодис хэрэглэсэн эсэхийг шалгах 7 шатлалт сорил: Энэ арга D.A.R 7 буюу Drug Abuse Recognation нэрээр олон жилийн турш АНУ-ын хууль сахиулах байгууллагад хэрэглэгдэж байгаа бөгөөд согтууруулах, мансууруулах, сэтгэцэд нөлөөлөх бодис хэрэглэгсэн байж болзшгүй этгээдийг сэтгэц, физиологийн нөлөөг эмнэлгийн энгийн тоног төхөөрөмж ашиглан илрүүлэх, ямар төрөл бүлгийн мансууруулах, сэтгэцэд нөлөөлөх бодис хэрэглэсэн эсэхийг өндөр магадлалтай тогтоодог арга юм
. 

Энэ аргыг дараах 7 шатлалт сорилыг ашигладаг. 

1. Зүрхний цохилт

2. Хөндлөн нистагм

3. Босоо нистагм

4. Конвергенц

5. Хүүхэн харааны харьцуулалт

6. Хүүхэн харааны хувирал

7. Ромбергийн сорил

Энэ аргыг хэрэглэхэд эмнэлгийн зориулалттай нүдний хүүхэн харааны өөрчлөлтийг шалгах гар чийдэн шаардагдана. Гар чийдэн 4 люменээс ихгүй гэрлийн урсгалын хүчтэй байх ёстой. Түүнээс их хүчтэй гар чийдэн ашигласан тохиолдолд нүд анивчих, нарийсах урвал үзүүлэх магадлалтай болж сорилын дүн худал гарах нөхцөл үүснэ. 

Мөн эмнэлгийн болон ахуйн зориулалттай пульс-оксиметр хэрэглэж хүний судасны лугшилтыг тогтоовол зохино. Гарын дор пульс-оксиметр байхгүй тохиолдолд цаг харж гараар судасны лугшилтыг тоолж болно. Энэ тохиолдолд зааваал хамгаалалтын, эсхүл эмнэлгийн зориулалттай бээлий ашиглах хэрэгтэй. Мансууруулах бодис хэрэглэгч этгээдүүд арьсны олон төрлийн өвчин, бусад халдваруудын тээгч, тараагч байх боломжтой тул өөрийн аюулгүй байдлыг  хангах шаардлагатай. 

